
Г.В. Навасельцава (Віцебскі дзяржаўны ўніверсітэт імя П.М. Машэрава) 
 

РАМАН-ДАСЛЕДАВАННЕ “КАХАННЕ І СМЕРЦЬ,  

АБО ЛЁС МАКСІМА БАГДАНОВІЧА”  

ЯЎГЕНА МІКЛАШЭЎСКАГА  

ЯК АДМЕТНАЯ ЗМЯСТОЎНАЯ ФОРМА  

ТВОРЧАГА ЎЗНАЎЛЕННЯ БІЯГРАФІІ ПІСЬМЕННІКА 
 

Ключавыя словы: раман-даследаванне, герой, жанравы сінтэз, 

мастацкая версія, прыём рэканструкцыі, феномен асобы класіка. 
 

У беларускай прозе прадстаўлены розныя мастацкія варыянты 

творчага ўзнаўлення біяграфіі айчыннага пісьменніка. Значную ступень 

аўтарскай свабоды для стварэння літаратурнай біяграфіі адкрывае раман-

эсэ, што пацвярджаюць творчыя ўзоры Алега Лойкі, які звяртаецца да 

шматграннага асэнсавання знакамітых мастакоў слова і культурных 

дзеячаў – Янкі Купалы, Францыска Скарыны, Уладзіміра Караткевіча. Калі 

ў творах “Як агонь, як вада” і “Францыск Скарына, або Сонца 

Маладзіковае” асобы класікаў прыгожага пісьменства паказаны з часавай 

аддаленасці, што дазваляе аднесці гэтыя раманы да гістарычнай прозы, то 

ў творы “Уладзімір Караткевіч, або Паэма Гарсія Лойкі” створаны вобраз 

сучасніка і сябра пісьменніка. Аднак незалежна ад выбранай творчай 

асобы А. Лойка раскрывае яе псіхалагічны партрэт, узвышае над 

асяроддзем, абмяжоўвае час і прастору раманнага дзеяння жыццём героя. 

Устаноўкай на дакладнасць вызначаецца раман-біяграфія, які шмат у 

чым працягвае эстэтычную традыцыю класічнага біяграфічнага рамана. 

Раскрывае чалавечыя ўчынкі ў кантэксце часу раман-біяграфія Алеся 

Пашкевіча “Круг”, які прысвечаны паглыбленаму асэнсаванню жыццёвага 

і творчага шляху вядомага беларускага паэта Уладзіміра Дубоўкі. У цэлым 

эстэтычныя мажлівасці раманнай формы выкарыстаны для мастацкай 

рэканструкцыі біяграфіі, якая ўзнаўляецца на ўзроўні філасофскага 

асэнсавання ролі мастака слова ў няпросты грамадскі час. 

Адметны жанравы сінтэз паказаны ў рамане-даследаванні “Каханне і 

смерць, або Лёс Максіма Багдановіча” (1995) Яўгена Міклашэўскага, дзе 

прасочваўся жыццёвы і творчы шлях выдатнага паэта. Аўтар уключыў у 

мастацкую тканіну ўспаміны сучаснікаў Багдановіча, архіўныя дакументы, 

прапанаваў сваю трактоўку спрэчных момантаў біяграфіі класіка праз 

параўнанне сведчанняў розных знаёмых пісьменніка. Для аб’ектыўнага 

прадстаўлення матэрыялу ў творы шырока выкарыстоўваецца метадалогія 

літаратуразнаўчага даследавання, асоба Максіма Багдановіча разглядаецца 

найперш як феномен свайго асяроддзя і часу. 

Асновай выступаюць вядомыя “Матэрыялы да біяграфіі Максіма 

Адамавіча Багдановіча”, напісаныя бацькам паэта – Адамам Ягоравічам 



Багдановічам у 1923 годзе для Інстытута беларускай культуры. Яўген 

Міклашэўскі дапаўняе і ўдакладняе ўспаміны Адама Ягоравіча пра сына, 

выкарыстоўвае розныя крыніцы інфармацыі для стварэння поўнага і 

дэталёвага аповеду, пачынаючы з 1885 і заканчваючы 1917 годам. У выніку ў 

творы комплексна спалучаны традыцыйнае філалагічнае даследаванне, 

эстэтычныя мажлівасці біяграфіі, эсэістычная рэканструкцыя малавядомых 

момантаў жыццёвага і творчага шляху, палымянае публіцыстычнае 

выступленне. У раманнай сітуацыі аўтарская ўвага скіравана не толькі на 

выключную асобу галоўнага героя, але і на шматграннае даследаванне 

ўплываў, абставін, працэсаў, якія мелі месца на жыццёвым і творчым шляху 

Максіма Багдановіча. Такім чынам у мікраасяроддзе твора ўваходзіць 

значная колькасць персанажаў, якія не адпавядаюць вызначэнню як 

эпізадычных або як другарадных. 

У тыповых біяграфічных каардынатах падаюцца звесткі з радаводу 

Максіма Багдановіча. Маці паэта Марыя Мякота мела прыроджанае 

пачуццё праўды і справядлівасці, і “можна думаць, што гэткае ж 

пачуццё было ўласціва і яе маці, якая мела такі ж “неўраўнаважаны і 

эксцэнтрычны” характар” [1, с. 13]. Пісьменнік пераканаўча паказвае, 

што Максім успадчыніў імкненне да праўды і справядлівасці, разам з тым 

на асобу творцы аказала вырашальны ўплыў сямейнае выхаванне. 

Страціўшы маці ў раннім узросце, будучы класік беларускай літаратуры не 

быў духоўна блізкім ні з бацькам, ні з братамі. Яўген Міклашэўскі аналізуе 

вытокі захаплення беларускім прыгожым пісьменствам у неспрыяльных 

сацыяльных і культурных умовах. У прыватнасці, дэталёва разглядае такі 

факт, што хросная маці Максіма Вольга Сёмава заўважыла і падтрымала 

“яшчэ не да канца ўсвядомленую, атавістычную, як паэт скажа пазней, 

цягу да роднай зямлі, гарачай зацікаўленасці жыццём і лёсам свайго 

народа, захапленне беларускім этнасам” [1, с. 99], і гэта пацвярджаецца іх 

васьмігадовай перапіскай. 

У творы паслядоўна паказваецца партрэт і Адама Багдановіча – 

кніжніка, які сабраў багатую бібліятэку, этнографа, педагога, што 

распрацаваў уласную сістэму навучання. Дзеці ў сям’і Багдановічаў знаёміся 

з рускімі народнымі казкамі у запісах Афанасьева, з беларускімі народнымі 

казкамі у запісах Багдановіча, Раманава, Шэйна, рускімі былінамі, сербскімі і 

балгарскімі песнямі і былінамі, знакамітым эпасам народаў свету. Былі 

абавязковымі для вывучэння творы старажытнагрэчаскіх, старажытна-

рымскіх аўтараў, пісьменнікаў еўрапейскага Адраджэння, рускіх і замежных 

сучаснікаў. 

На паводзіны герояў аказвалі прыкметны ўплыў іх грамадскія 

перакананні. Так, Адам Багдановіч быў сябрам нарадавольніцкай партыі, з-

за фактычнага распаду гэтай арганізацыі займаўся пераважна культурна-

асветніцкай дзейнасцю. Пад час навучання ў Ніжагародскай мужчынскай 

гімназіі тры браты Багдановічы выказвалі рэвалюцыйныя погляды. У 



рамане паслядоўна адлюстроўваецца побыт сям’і з інтэлігенцкага 

асяроддзя, якая ўзаемадзейнічае ў тым ліку з вядомымі людзьмі свайго 

часу. Пасля смерці першай жонкі Адам Багдановіч пераязджае з сям’ёй у 

Ніжні Ноўгарад, дзе знаёміцца з Аляксеем Пешкавым (Горкім). Апошні, 

тады яшчэ малады пісьменнік, які зарабляе сабе на жыццё газетнай працай, 

чытае Багдановічу “Песню пра Сокала”, з чаго і пачынаюцца адносна 

нядоўгія, але амаль сяброўскія стасункі. Пісьменнік асэнсоўвае чалавечыя 

ўзаемаадносіны, выкладаючы сваё бачанне агульнавядомай сямейнай 

гісторыі. Так, летам 1989 года ў Самары Адам Багдановіч і Аляксандра 

Волжына, малодшая сястра Кацярыны Паўлаўны – жонкі Горкага, аб’явілі 

пра свой намер пажаніцца, што было няўхвальна сустрэта сваякамі. У 

хуткім часе Аляксандра памірае, “а канчаткова іх адносіны папсаваліся 

пасля таго, як Саша, родная сястра першай жонкі Багдановіча, якая 

прыехала з Мінска даглядаць зноў асірацелых дзяцей, у канцы 1900 года 

нарадзіла свайго першынца Паўла” [1, с. 84]. 

Як бачым, біяграфічныя звесткі, узятыя з розных крыніц, 

выкладаюцца ў рамане дакладна і паслядоўна. Разам з тым пісьменнік 

вылучае асобныя моманты з біяграфічнай канвы, якія ацэньвае як даволі 

значныя, прыводзячы ў тым ліку і суб’ектыўныя аргументы. У 

прыватнасці, зазначаецца, што першапачатковую канфліктную ролю ў 

адносінах Багдановіча і Горкага адыграла несупадзенне іх ацэнак, 

дадзеных цяпер вядомаму літаратурнаму твору – апавяданню Чэхава 

“Дама з сабачкам”. Паслядоўнае ўзнаўленне сітуацыі стварае разуменне 

той атмасферы, у якой выхоўваўся Максім Багдановіч. Падсумоўваючы 

праведзенае даследаванне, аўтар вычарпальна тлумачыць, што духоўная 

адчужанасць бацькі і сына выклікана сямейнымі складанасцямі. 

Невыпадкова Максім, які не прымае мачаху – родную цётку, пасля выхаду 

знакамітага “Вянка” не падпісвае зборнік ні бацьку, ні брату. 

Як і ў эсэістычнай жанравай разнавіднасці рамана, Яўген 

Міклашэўскі падае паслядоўную псіхалагічную характарыстыку, 

асэнсоўвае праявы таленту і чалавечыя ўчынкі галоўнага героя.  

У прыватнасці, адзначаецца незвычайная цярплівасць і ўпартасць у 

характары яшчэ маленькага Максіма, без чаго нельга было б выканаць 

такую тытанічную працу, якая чакала будучага класіка беларускай 

літаратуры. У яго паводзінах даволі часта праяўлялася дасціпнасць: “Калі 

бацька называў сына Падабенства Маці, ён меў на ўвазе і гэтую рыску 

Мякотаў-Малевічаў, і сам неаднойчы быў ахвярай такога рогату – 

“тонкага і далікатнага”, але ад гэтага не менш здзеклівага смеху” [1,  

с. 172]. Гісторыя напісання знакамітых “Слуцкіх ткачых” шмат у чым 

раскрывае характар таленту: уражанне, якое зрабілі на Максіма 

Багдановіча слуцкія паясы з калекцыі Івана Луцкевіча, стала вытокам 

натхнення, з якім на адным дыханні быў створаны верш. Разам з тым 

Яўген Міклашэўскі паслядоўна зазначае, што Максім Багдановіч звычайна 



шмат працаваў над сваімі творамі, рэдагаваў, удакладняў і перапісваў. 

Такім чынам феномен талента вытлумачваецца як незвычайная адоранасць 

у спалучэнні з выключнай працавітасцю. 

Кожна з пяці частак рамана мае ўласную назву, якая абазначае 

сэнсавую дамінанту: “Марылька”, “Бацька і дзеці”, “Яраслаўль – Вільня”, 

“Ліцэй”, “Разам з народам”. Калі першыя чатыры часткі лагічна адпавядаюць 

біяграфічнай канве, на аснове якой вядзецца аўтарскае даследаванне, то пятая 

частка, якая грунтуецца ўжо не на бацькоўскіх успамінах, а на прадстаўнічых 

сведчаннях тагачаснай беларускай інтэлігенцыі, вызначаецца эпісталярным 

сінтэзам, грамадзянскім пафасам і завостранасцю філасофскага зместу. Так, 

на падставе ўспамінаў Зоські Верас Яўген Міклашэўскі сцвярджае, што 

Максім Багдановіч у “Страцім-лебедзі” З. Бядулі мае толькі прыблізнае 

падабенства з прататыпам, паколькі ў “вобразе Максіма зліліся і рысы 

Багдановіча, і рысы самаго Бядулі” [1, с. 360]. 

Сведчанні Аркадзя Смоліча і Змітрака Бядулі выступаюць асноўнымі 

крыніцамі звестак пра час знаходжання Максіма Багдановіча ў 

прыфрантавым Менску да яго ад’езду ў Ялту, пры гэтым у выніку 

комплекснага супастаўлення яны вывяраюцца і ўдакладняюцца. 

Побытавыя нястачы, сакратарская праца, абвастрэнне хваробы, стварэнне 

паэтычных шэдэўраў – “Пагоні” і “Страцім-лебедзя” падводзяць да 

заканамернай высновы, што Максім Багдановіч “прывык пісаць у гарачцы 

– і пісаць, і жыць. А галоўнае – верыць і змагацца” [1, с. 340]. Ужо не 

могучы голасна гаварыць, ён выпраўляецца ў Ялту на лячэнне. Пісьменнік 

не адлюстроўвае апошнія дні жыцця знакамітага беларускага творцы. 

Завяршаецца аповед лаканічным паведамленнем, што праводзіў 

Багдановіча на вакзал Аркадзь Смоліч, і шматсэнсоўным філасофскім 

падагульненнем: “І, напэўна, ніхто не думаў тады, што праводзяць яго 

назаўсёды – у Вечнасць, адкуль ён потым вернецца на родную зямлю як 

геніяльны паэт і вялікі сын беларускага народа” [1, с. 367]. 

Такім чынам, раман-даследаванне дазваляе не толькі творча ўзнавіць 

літаратурную біяграфію асобы, але і вылучыць сэнсавазначныя моманты, 

шматгранна акрэсліць іх аўтарскае бачанне. Прадстаўлены «погляд 

знутры» на жыццёвы і творчы шлях галоўнага героя выступае 

пераканаўчым для чытача. Мастацкае даследаванне трансфармуе 

раманную сітуацыю, пашырае стылёвы дыяпазон выяўленчых сродкаў, 

гарманічна спалучаецца з філасофскай раманнай канцэптуальнасцю. 

Раман-даследаванне “Каханне і смерць, або Лёс Максіма Багдановіча” 

Яўгена Міклашэўскага рэпрэзентуе доказную аўтарскую версію, якая 

вытлумачвае фенаменальнасць беларускага класіка. 

